
[Refrain:] 
Dr Lehrer Amtma isch e guete Lehrer gsy, 

das het dr Presi ou er Grabred gseit. 
Dr Turnverein heig ihn zum Friedhof dreit – 

He, Liseli, es Schöppli vo mym Wi. 
 

Weisch, wet-drs überleisch, vierzg Johr, no me, 
het är jetz üsi Burscht ir Chnutte gha, 

em Morge ha-ne mängisch öppe gseh  
im Garte vor dr Lehrerwonig sta. 

Bin-i zur Püetz, isch är is Schueuhuus ue, 
het vor dr Schueu no Ufsätz korigiert, 

är het e Chrampf gha, näb de-n-Ämter zue,  
und heig sech doch geng tiptop präperiert. 

 
Weisch, wet-drs überleisch, dr Chilechor 

wär hüt nid das, das seit dr Pfarer o, 



zum Lehrer sige wäge sim Humor 

ou Jungi gärn zum Liedersinge cho. 
Drnäbe het er d’Männerriege gha, 

im Gmeinrot isch er fasch am meischte grennt; 
bim Flomärit vo letscht Jahr het er ja 

ou s’meischte gmacht aus OK-Presidänt. 
 

Weisch, wet-drs überleisch, d’Beärdigung 
vo hüt z’Mittag, das wünscht sech jede so: 

dr Chilechor im Krematorium, 
d’Schueuching, wo prüelet het, mi cha’s verstoh. 

Gmeinspresidänt und Pfarer heige gredt, 
zwänzg Chränz mit Schleife heig er gha, momou, 

und druf e Bombestimmig a-dr Grebt – 
tuure duet eim haut e chly sy Frou. 

